
క. సారతరంబుగ మధురా

హారంబుల నానవాల నధికక్షుథార్తిం

దీఱిచి వేగమె రాజకు

మారున కాతరుణి యాకుమడుపు లొసంగెన్. 298



తే. సరసురాలైన యలచారుచంద్రతనయ

నెలమి కళలంటి యలరించి యలవరించి

ప్రౌఢతరబాహ్యసురతసంబంధములను

బారవశ్యంబు నొందించి పార్థివుండు. 299



సీ. పూవుగుత్తులవంటి పూపచన్నులు గోళ్ల

నదిమినఁ గిచకొట్టు నట్టివేళ

మెఱుఁగనంటులవంటి చిఱుదొడ ల్పుడికిన

నంగంబు పులకించు నట్టివేళ

మృదుపల్లవమువంటి రదనాంశుకము పంట

నంట నొక్కిన గెంటు నట్టివేళఁ

బొన్నక్రొవ్విరివంటి పొక్కిలిగిలిగింత

లలరింపఁ జిట్టాడు నట్టివేళ

తే. నదరనీయక యక్కున సదిమి చెక్కు

చిదిమి నెమ్మోము మోమునఁ జేర్చి బుజ్జ

గించి యుపలాలనారతిక్రీడవలనఁ

మగువ నలరించె నారాజమన్మథుండు. 300



క. అంత నవరసికుఁ డగున

క్కాంతుని మన్ననలవలన గడిదేఱి వెసం

గాంతామణి తనమదిలో

నెంతయుఁ గసివోని వలపు హెచ్చినకతనన్. 301

